Республикалысь мутас космос ёгысь регыд нин позяс весавны

Та йылысь Коми Республикаса Юралысьлысь могъяс недыр олӧмӧ пӧртысь Сергей Гапликовлы юӧртіс дінмулӧн Веськӧдлан котырса Веськӧдлысьӧс вежысь Константин Лазарев Коми Республикаса министръяс кабинетын президиумлӧн оперативнӧй чукӧртчылӧм дырйи.


К.Лазарев висьталіс, мый нуӧдӧма удж сёрнитчӧмсӧ вынсьӧдӧм серти, кутшӧмӧс кырымалӧма 90-ӧд воясӧ на Россия Федерацияса оборона министерство да Коми Республика  костын. Тайӧ сёрнитчӧмыс сы йылысь, медым дінму мутас ӧтув весавны космос ёгысь.
“Тӧрыт вӧлі сёрни Коми Республикаса вӧр-ва озырлун да гӧгӧртас видзан министр Роман  Полшведкин да Оборона министерствоӧн уполномочитӧм йӧз костын. Миянӧс эскӧдісны, мый сёрнитчӧмыс ведомствоын сӧгласуйтан тшупӧд вылын. Кутам лача, мый регыд нин документсӧ кырымаласны да мутас весалан уджсӧ позяс нуӧдны водзӧ”, –  тӧдчӧдіс К.Лазарев.

Сергей Гапликов тшӧктіс бура видзӧдны тайӧ мытшӧд бӧрся сійӧс дзикӧдз решиттӧдз.
***Космос ёг – ракетаысь торъялӧм юкӧнъяс, кодъяс космосӧ ракета лэдзӧм бӧрын усьӧны му вылӧ. Коми Республикаӧ веськалӧны лэбалысь аппаратъяслӧн юкӧнъяс, кутшӧмъясӧс лэдзӧны Архангельскӧй обласьтса “Плесецк” космодромсянь.
